
	చ.	
గొనబుటొయారినెన్నెఱులు కొప్పున కందుట చూచి వానికి

న్ననలకుఁ దాము రాఁగలుగునంటు గణించి నిజోసమానయో

జన మొనగూర్ప వేడుటయుఁ జంపక మిందుకు సమ్మతింపమిం

గనకలతాంతవాటిపయిఁ గంటు వహింపఁగఁబోలుఁ దుమ్మెదల్.

	క.	
విరితేనెమేపరులకున్, హరినీలపుసరుల కిరుల కబ్జాక్షికురుల్

గురు లై వెడవిలుతుని బెడ, గుఱులై తగ నెమ్మిపురుల కొక దాఁపరులై.

	ఉ.	
నీ విఁకఁ బాల ముంచినను నీళ్లను ముంచిన మే లటంచు మీ

లావిరిఁబోణికన్నుఁగవ కాశ్రితవృత్తి వహించి తత్కటా

క్షావళికాంతిపూర మమరాపగ యై యమునాస్రవంతి యై

తావుకొన న్భజించె నమృతప్రభవానిమిషత్వసంపదన్.

	క.	
శ్రీలగు వీనులసంగతి, నాళీకత బెళుకు కలికినయనమ్ములపై

వ్రాలినమదాళిమాలిక, పోలికఁ దారకల సొలపుపొలుపు వహించెన్.

	శా.	
ఆవామేక్షణనాసఁ బోలుట కనర్హం బౌటనో మిక్కిలి

న్నూవుంబువ్వుఘనంబు దాళనిగతిం దోఁచె, న్మహీమండలిం

దావయ్యె న్సరసాళి గర్హ్యరుచికి న్సంపంగి, వంశంబు ము

క్తావాసం బగుచున్ విరక్తయతిచిహ్నం బయ్యె నూహింపఁగన్.

	గీ.	
నెలనెలకు భానుమండలిఁ గలయుఁ జంద్ర

బింబ మందురుగా కిందుబింబమందు

నరుణబింబంబు గలయునే యరు దనంగ

మొగమున కొసంగు నొకఠీవి ముదితమోవి.

	చ.	
హరమకుటావతంస మగునర్ధసుధాకరుఁ డష్టమీనిశా

కరుఁ డెదిరించి లొ చ్చగుట గానఁబడంగ నపాంగమాలికా

పరిచితకాళిమ న్నిటలపాలికపై నిడి మోయఁబోలు నీ

సరణి నన న్బొమ ల్మెఱయు జవ్వనికి న్నెలవంక బాగునన్.

	క.	
చిత్తజుఁ డను దొమ్మరి లా, గెత్తి వడిం దూఱి చనఁగ నిడినకడానీ[1]

బెత్తపువలయములో యన, బిత్తరితాటంకయుగము బెడఁ గై తోఁచెన్.



	 79







	గీ.	
చిగురువిలుతుపగతుఁ డగునుగ్రునకు శేఖ, రత్వ మొందు తనకొఱంత దీఱ

నర్ధచంద్రుఁ డలిక మై తోఁచెనేమొ యీ, మదనజనని యైనమానవతికి.

	↑ “కడానీ” యని దీర్ఘ మెట్లు వచ్చెనో.

		 ఈ పేజీలో చివరి మార్పు 15 అక్టోబరు 2020న 20:41కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

